
Guru Stuti Shatakam

గురుస్తుతిశతకమ్

శ‍ృఙ్గగిరిజగద్గురుశ్రీసచ్చిదానన్దభారతీమహాస్వామిభిర్విరచితం   
వినాయకమహం వన్దే వివిధార్థవిధాయకమ్  ।
విద్వజ్జనలసచ్చేతోవిషయం  విశ్వరూపిణమ్ ॥ ౧॥
అనుగ్రహాయ  భక్తానాం ప్రణమామి  గురూనహమ్ ।
శ్లోకైః   శతమితైః  సాధుపదైరర్థాభిధాయిభిః   ॥ ౨॥
అఖణ్డసచ్చిదానన్దరూపాయ   బ్రహ్మరూపిణే  ।
ప్రచణ్డకరవర్ణాయ    పరిపూర్ణాయ  నిత్యశః ॥ ౩॥
ఓఙ్కారాయ నమస్తుభ్యం మఙ్గలాయ  మహాత్మనే ।
వేదమూలాయ నిత్యాయ జ్యోతిషే విమలాయ చ ॥ ౪॥
నమః సదాశివాయాథ కోటిసూర్యోపమాయ చ ।
నమః సహస్రశీర్షాయ   తావద్దృక్పాదబాహవే  ॥ ౫॥
నమః ప్రకృతయే  తస్యై  త్రిగుణాకృతయేఽనిశమ్  ।
యయా విమోహితా రుద్రబ్రహ్మవిష్ణుపురోగమాః    ॥ ౬॥
నమః శివాయ రుద్రాయ  పార్వతీరమణాయ చ ।
నీలకణ్ఠాయ  నిత్యాయ నిరవద్యాయ శూలినే ॥ ౭॥
శివోఽహమితి యం ధ్యాయన్నశివోఽపి శివో భవేత్ ।
దక్షిణామూర్తిరూపాయ తస్మై  శ్రీగురవే  నమః ॥ ౮॥
కాశీపురనివాసాయ భక్తానాం భవశాన్తయే ।
తారకబ్రహ్మదో  యశ్చ తస్మై  శ్రీగురవే  నమః ॥ ౯॥
తారకబ్రహ్మణే  తుభ్యం తారకారివిధాయినే ।
తారకేశవిభూషాయ తస్మై  శ్రీగురవే  నమః ॥ ౧౦॥
యన్నామస్మరణాదేవ ముచ్యన్తే భవపీడితాః ।
యోభక్తవరదో విష్ణుస్తస్మై    శ్రీగురవే  నమః ॥ ౧౧॥

1



గురుస్తుతిశతకమ్

యః ఫాల్గునసఖో  భూత్వా గీతాఖ్యాం సుఖదాం సుధామ్ ।
నిర్మమే భగవాన్ కృష్ణస్తస్మై    శ్రీగురవే  నమః ॥ ౧౨॥
గోపీరమణగోపాలగోవర్ధనధరాభిధః  ।
గోపీనాం ముక్తిదో యశ్చ తస్మై  శ్రీగురవే  నమః ॥ ౧౩॥
యః పద్మభవనః పద్మాం తనుతే సృష్టికర్మణః  ।
యోదేవో బ్రహ్మవిద్బ్రహ్మా  తస్మై  శ్రీగురవే  నమః ॥ ౧౪॥
చతుర్వర్గసముద్భూతశ్చతుర్వేదవిరాజితః  ।
చతురో యస్తపోయోగే తస్మై  శ్రీగురవే  నమః ॥ ౧౫॥
చతుర్దశమహాలోకమహావృక్షవిధాయకః  ।
జగతోమూలభూతోయస్తస్మై  శ్రీగురవే  నమః ॥ ౧౬॥
వరిష్ఠాయ  గరిష్ఠాయ  బలిష్ఠాయ  తపోబలాత్ ।
వసిష్ఠాయ  తనిష్ఠాయ  తస్మై  శ్రీగురవే  నమః ॥ ౧౭॥
సమాశ్రితతపశ్శక్తిః   శక్త్యా కృతమహాతపాః ।
నామ్నా యః శక్తిరాఖ్యాతస్తస్మై  శ్రీగురవే  నమః ॥ ౧౮॥
యోవిధూతమహాకామశరో నామ్నా పరాశరః ।
కోపేశయశరో యశ్చ తస్మై  శ్రీగురవే  నమః ॥ ౧౯॥
ప్రజ్ఞాబలేన   తపసా చతుర్వేదవిభాజకః ।
కృష్ణద్వైపాయనో   యశ్చ తస్మై  శ్రీగురవే  నమః ॥ ౨౦॥
జటాధరస్తపోనిష్ఠః  శుద్ధయోగో  జితేన్ద్రియః  ।
కృష్ణాజినధరః  కృష్ణస్తస్మై    శ్రీగురవే  నమః ॥ ౨౧॥
భారతస్య విధాతా చ ద్వితీయ ఇవయో హరిః ।
హరిభక్తపరో యశ్చ తస్మై  శ్రీగురవే  నమః ॥ ౨౨॥
శుకః శుక ఇవానన్తకథామృతమహాయనమ్ ।
వాగ్భిర్భేజేఽర్థయుక్తాభిస్తస్మై   శ్రీగురవే  నమః ॥ ౨౩॥
హృదయస్థం  పరం బ్రహ్మ  జ్ఞాత్వా  త్యక్తాఖిలక్రియః  ।
మనసా ధ్యానయోగ్యోఽభూత్ తస్మై  శ్రీగురవే  నమః ॥ ౨౪॥

యదాత్మకమభూత్సర్వం జగదేతచ్చరాచరమ్ ।
యత్సఙ్గతో  విరక్తస్స్యాత్ తస్మై  శ్రీగురవే  నమః ॥ ౨౫॥
జీవన్ముక్తతయాయాన్తం యం విజ్ఞాయాప్సరోగణః  ।
వీతలజ్జో వివస్త్రోఽభూత్  తస్మై  శ్రీగురవే  నమః ॥ ౨౬॥
జ్ఞానవిజ్ఞానవిద్యోతద్బ్రహ్మధ్యానపరాయణః   ।
నిఃస్పృహో నిర్మమః శాన్తస్తస్మై   శ్రీగురవే  నమః ॥ ౨౭॥
బ్రహ్మామృతరసానన్దమహాసాగరమజ్జనాత్    ।
అవిజ్ఞాతప్రపఞ్చో   యస్తస్మై  శ్రీగురవే  నమః ॥ ౨౮॥
గోష్పదీకృతసంసారసాగరో జ్ఞానతో  మునిః ।
తమసః పారమాపేదే తస్మై  శ్రీగురవే  నమః ॥ ౨౯॥
పఞ్చభూతసమో యశ్చ పఞ్చబాణవివర్జితః  ।
పఞ్చత్వదోషనిర్ముక్తస్తస్మై   శ్రీగురవే  నమః ॥ ౩౦॥
బాలోఽప్యబాలతాంయాతో జీవన్నపి విముక్తిగః ।
దేహస్థితోఽప్యసఙ్గో  యస్తస్మై  శ్రీగురవే  నమః ॥ ౩౧॥
స్వోక్తిభిర్జితగౌడాయ  గౌడపాదాభిధాయ చ ।
గౌణేతరస్వపక్షాయ తస్మై  శ్రీగురవే  నమః ॥ ౩౨॥
గోవిన్దభగవాన్  యశ్చ గోవిన్దపదభాక్  సదా ।
గోవిన్దపదగో యోఽభూత్ తస్మై  శ్రీగురవే  నమః ॥ ౩౩॥
యేన శ్రీశఙ్కరాచార్యగురుణా  గురుబుద్ధినా  ।
మథితం భాష్యపీయూషం తస్మై  శ్రీగురవే  నమః ॥ ౩౪॥
రమణీయేన వాదేన విజితా యేన భారతీ ।
ఆనీతా చ భువో భాగం తస్మై  శ్రీగురవే  నమః ॥ ౩౫॥
అభఙ్గదప్రబన్ధశ్చ    శ‍ృఙ్గారరససాగరః  ।
ప్రణీతో  యేన మునినా తస్మై  శ్రీగురవే  నమః ॥ ౩౬॥
అనన్తగుణవిభ్రాజదనన్తపదపఙ్కజః  ।
అనన్తముఖదేశశ్చ తస్మై  శ్రీగురవే  నమః ॥ ౩౭॥
శివదా భక్తసఙ్ఘేభ్యో  యత్ప్రణీతా శివాస్తుతిః ।

శ‍ృఙ్గారరససమ్పూర్ణా  తస్మై  శ్రీగురవే  నమః ॥ ౩౮॥
సౌన్దర్యలహరీశ్లోకలహరీకహరీతకీ   ।
నిర్మలీకురుతే వాచం తస్మై  శ్రీగురవే  నమః ॥ ౩౯॥
దర్శితజ్ఞానముద్రాయ   నాసాగ్రన్యస్తదృష్టయే    ।
జ్యోతిర్మయపరబ్రహ్మపరాయ  గురవే నమః ॥ ౪౦॥
కౌపీనదృఢబన్ధాయ  విధూతభవసిన్ధవే  ।
విభాతవిమలబ్రహ్మజ్యోతిషే  గురవే నమః ॥ ౪౧॥
లమ్బకర్ణద్వయోపేతవదనాయ  మహాత్మనే ।
మౌనినే బదరధ్వంసగురవే గురవే నమః ॥ ౪౨॥
శఙ్కరశ్శఙ్కరస్యాపి శఙ్కరాచార్యసంయమీ ।
స్వకీయైర్వివిధైః   స్తోత్రైస్తస్మై    శ్రీగురవే  నమః ॥ ౪౩॥
ఋష్యశ‍ృఙ్గతపఃస్థానే   తపస్తేపే చ యోమునిః ।
నానావ్యాఖ్యానకృద్యశ్చ తస్మై  శ్రీగురవే  నమః ॥ ౪౪॥
యద్వాగ్వినిఃసృతానన్తవిశుద్ధపదజాహ్నవీ  ।
పవిత్రీకురుతే  నిత్యం తస్మై  శ్రీగురవే  నమః ॥ ౪౫॥
దుర్వాదినాం కవీనాశ్చ విజేతా వాగ్బలేన యః ।
తేజోమయలసత్కాయస్తస్మై  శ్రీగురవే  నమః ॥ ౪౬॥
కాషాయవస్త్రభృన్నిత్యమేకదణ్డముపాశ్రితః    ।
భూతిభూషితసద్భాలస్తస్మై  శ్రీగురవే  నమః ॥ ౪౭॥
సన్యాసస్థాపనో  యశ్చ కర్మమార్గనికృన్తనః   ।
బ్రహ్మవిద్యాప్రదో   యశ్చ తస్మై  శ్రీగురవే  నమః ॥ ౪౮॥
మన్త్రశాస్త్రస్య   కర్తా యః సర్వమన్త్రవిదాం  వరః ।
సర్వజ్ఞానైకనిలయస్తస్మై    శ్రీగురవే  నమః ॥ ౪౯॥
యోగేన తపసా చైవ  బ్రహ్మచర్యేణ  భక్తితః ।
విశుద్ధం  జ్ఞానమాపేదే  తస్మై  శ్రీగురవే  నమః ॥ ౫౦॥
యద్యశఃకౌముదీ చన్ద్రం  కలఙ్కీకురుతేఽనిశమ్ ।
సుప్రసిద్ధశ్చ   యో లోకే తస్మై  శ్రీగురవే  నమః ॥ ౫౧॥

యం దృష్ట్వా  విబుధాః సర్వే విదుర్విద్యావిశారదమ్ ।
గిరం పుమ్భావమాపన్నాం తస్మై  శ్రీగురవే  నమః ॥ ౫౨॥
శిష్యైశ్చతుర్భిర్గోవిన్దశ్చతుర్భిరివ    బాహుభిః ।
విరాజతే మునిశ్రేష్ఠస్తస్మై     శ్రీగురవే  నమః ॥ ౫౩॥
నమః సురేశ్వరాచార్యగురువర్యాయ ధీమతే ।
సురాణామీశ్వరాయేవ సురసఙ్ఘనమస్కృతే  ॥ ౫౪॥
నమస్తే పద్మపాదాయ పద్మసమ్పూజ్యకేశవ ।
పద్మాసనపరాయాథ పరబ్రహ్మాత్మనే  తథా ॥ ౫౫॥
నమస్తే తోటకాచార్యగురవే తాదృశాయ చ ।
త్రుటిమాత్రేణ   సంసారమనిత్యం మనుతే తు యః ॥ ౫౬॥
అనిర్వాచ్యమనిర్దేశ్యం  యద్ధామామలకీకృతమ్  ।
అవ్యక్తమపి  తద్బ్రహ్మ తస్మై  శ్రీగురవే  నమః ॥ ౫౭॥
విశ్వరూపాభిధాచార్యవర్యోయో విశ్వరూపిణమ్ ।
విష్ణుం  ధ్యాయతియోగీన్ద్రస్తస్మై    శ్రీగురవే  నమః ॥ ౫౮॥
నమో బోధఘనాచార్యయోగినే దివ్యచక్షుషే ।
జ్ఞానదో  యశ్చ శిష్యేభ్యస్తస్మై  శ్రీగురవే  నమః ॥ ౫౯॥
నమో జ్ఞానఘనాచార్యమహాయోగీశ్వరాయ  చ ।
మహానుభావగణ్యాయ తస్మై  శ్రీగురవే  నమః ॥ ౬౦॥
సాక్షాత్కృతపరబ్రహ్మజ్ఞానోత్తమశివాయ   చ ।
ఉత్తమప్రతిపాద్యాయ  తస్మై  శ్రీగురవే  నమః ॥ ౬౧॥
నామ్నా ప్రజ్ఞానగిరయే   గురవే హరివేదినే ।
నమః శ్రీశఙ్కరాచార్యసంప్రదాయధ్వజాయ   చ ॥ ౬౨॥
నరసింహపదద్వన్ద్వధ్యాననిర్మలచేతసే  ।
నామ్నా సింహగిరీశాయ తస్మై  శ్రీగురవే  నమః ॥ ౬౩॥
మన్దాకినీపయఃస్నానతీర్థభూతాత్మవిగ్రహః    ।
యోఽభూదీశ్వరతీర్థాఖ్యస్తస్మై    శ్రీగురవే  నమః ॥ ౬౪॥
తీర్థభూతస్వభక్తౌఘసమర్పితనమస్తతిః  ।

యోఽభూన్నృసింహతీర్థాఖ్యస్తస్మై    శ్రీగురవే  నమః ॥ ౬౫॥
శ్రీవిద్యాశఙ్కరాయాద్యవిద్యాతీర్థాభిధాయ   చ ।
లమ్బకర్ణాయ  శుద్ధాయ  తస్మై  శ్రీగురవే  నమః ॥ ౬౬॥
అష్టాఙ్గలక్షణో   ధర్మో యస్యాతిసులభోఽభవత్ ।
లమ్బికాయోగసంస్థాయ  తస్మై  శ్రీగురవే  నమః ॥ ౬౭॥
అపారజ్ఞానసన్దోహవిధూతతమసే   తదా ।
అపారసుఖసన్ధానవిధానపటవే  నమః ॥ ౬౮॥
అతీవసుమహత్తేజోమూర్తిధ్యానపరాయ చ ।
అతీతభవసఙ్గాయ  తస్మై  శ్రీగురవే  నమః ॥ ౬౯॥
సదోత్తుఙ్గతరఙ్గాఖ్యాతుఙ్గభద్రాతటే     శుభే ।
పూర్ణబ్రహ్మైకనిష్ఠాయ     తస్మై  శ్రీగురవే  నమః ॥ ౭౦॥
భారతీసంప్రదాయస్య  రత్నభూతాయ ధీమతే ।
భారతీకృష్ణతీర్థాయ   తస్మై  శ్రీగురవే  నమః ॥ ౭౧॥
విద్యారణ్యమునీశాయ విద్యారణ్యేషు నిత్యశః ।
చరత్కేసరిణే మాద్యద్విద్వత్కుఞ్జరవైరిణే   ॥ ౭౨॥
సుప్రసిద్ధమహాగ్రన్థకరణే     కరుణాన్వితా ।
వశగా యస్య వాగీశా తస్మై  శ్రీగురవే  నమః ॥ ౭౩॥
యోఽభూద్వ్యాఖ్యాతవేదార్థః  ప్రజ్ఞయా   తపసా తథా ।
కృతస్మృతిపురాణాయ తస్మై  శ్రీగురవే  నమః ॥ ౭౪॥
విద్యానగరనిర్మాణవిద్యాశతవిశారదః ।
విద్యారణ్యమహాయోగీ తస్మై  శ్రీగురవే  నమః ॥ ౭౫॥
పురా హరిహరాభిఖ్యపృథివీమణ్డలేశితుః  ।
స్థాపకో  యశ్చ కాలజ్ఞస్తస్మై    శ్రీగురవే  నమః ॥ ౭౬॥
శ్రీమచ్ఛృఙ్గపురస్థానసింహాసనవిధాయినే    ।
ఛత్రచామరభూషాయ  తస్మై  శ్రీగురవే  నమః ॥ ౭౭॥
యస్య చాన్దోలికాదణ్డ  ఏకతో మానుషైర్ధృతః   ।
ఏకతో భూతవేతాలైస్తస్మై    శ్రీగురవే  నమః ॥ ౭౮॥

నమో లక్ష్మీవిలాసాయ నమస్తే మన్త్రమూర్తయే  ।
విద్వజ్జననివాసాయ  తస్మై  శ్రీగురవే  నమః ॥ ౭౯॥
నమో మహానుభావాయ జ్ఞానవైరాగ్యశాలినే   ।
నమో విశుద్ధభావాయ  తస్మై  శ్రీగురవే  నమః ॥ ౮౦॥
నమో భవమహాదర్పదలనాయ మహాత్మనే ।
ఆశ్చర్యకర్మణే నిత్యం తస్మై  శ్రీగురవే  నమః ॥ ౮౧॥
యోవా నామ్నాభవచ్చన్ద్రశేఖరారణ్యసద్గురుః   ।
నృసింహభారతీశశ్చ తాభ్యాం నిత్యం నమో నమః ॥ ౮౨॥
పురుషోత్తమపాదాబ్జపరాయణమనాస్సదా  ।
నమస్కృతోఽస్తు నామ్నా యః పురుషోత్తమభారతీ ॥ ౮౩॥
శఙ్కరాచార్యసద్వంశ్యో యోఽభూచ్ఛఙ్కరభారతీ ।
కిఙ్కరీభూతభూపాలస్తస్మై  శ్రీగురవే  నమః ॥ ౮౪॥
చన్ద్రశేఖరభక్తో  యశ్చన్ద్రశేఖరభారతీ  ।
నృసింహభారతీ భూయస్తాభ్యాం నిత్యం నమో నమః ॥ ౮౫॥
పురుషోత్తమతాంయాతః పురుషోత్తమభారతీ ।
నైవ  నామ్నా తదర్థాచ్చ  తస్మై  శ్రీగురవే  నమః ॥ ౮౬॥
రామచన్ద్రకృపాలేశమహాభూతివిశోభితః  ।
రామచన్ద్రయతీన్ద్రో   యస్తస్మై  శ్రీగురవే  నమః ॥ ౮౭॥
యోవిభాతి యతిశ్రేష్ఠః   సమృధ్యా దేవరాడివ ।
నృసింహభారతీశానస్తస్మై  శ్రీగురవే  నమః ॥ ౮౮॥
శ్రీచక్రస్య   ప్రకారేణ  విద్యాశఙ్కరసద్గురోః  ।
దేవస్థానవిధాతా  యస్తస్మై  శ్రీగురవే  నమః ॥ ౮౯॥
షడ్దర్శనరహస్యస్య  జ్ఞాతా  తత్స్థాపకశ్చ  యః ।
కృతచారుప్రబన్ధాయ   తస్మై  శ్రీగురవే  నమః ॥ ౯౦॥
తత్పాణికఞ్జసఞ్జాతః   శ్రీనృసింహాఖ్యభారతీ  ।
తపసా జగతి ఖ్యాతస్తస్మై  శ్రీగురవే  నమః ॥ ౯౧॥
పునరుద్భూతసంస్థానః  సింహాసనశుభఙ్కరః ।
సుదృఢీకృతసాహాయ్యస్తస్మై  శ్రీగురవే  నమః ॥ ౯౨॥

gurustutishatakam.pdf 7



గురుస్తుతిశతకమ్

అనుగ్రహపరో  యశ్చ జగతః పరమో గురుః ।
నిర్విశఙ్కో మహాతేజాస్తస్మై  శ్రీగురవే  నమః ॥ ౯౩॥
తదీయకరపఙ్కేజసముద్భూతాయ ధీమతే ।
నృసింహభారతీశాయ తస్మై  శ్రీగురవే  నమః ॥ ౯౪॥
వరశ్రీసచ్చిదానన్దసన్తోషితహృదే   సదా ।
పరమానన్దరూపాయ  తస్మై  శ్రీగురవే  నమః ॥ ౯౫॥
కరుణారసపూర్ణాన్తరఙ్గసఙ్గతమఙ్గలః      ।
స్వధర్మరసికో యశ్చ తస్మై  శ్రీగురవే  నమః ॥ ౯౬॥
ఊర్ధ్వరేఖాఙ్కితపదః  పదనిర్ధూతపఙ్కజః  ।
ప్రకాన్తనయనో  యశ్చ తస్మై  శ్రీగురవే  నమః ॥ ౯౭॥
దీర్ఘబాహుర్వృషస్కన్ధః   పూర్ణవక్షాః  శుభాననః ।
కమ్బుగ్రీవః  సునాసో యస్తస్మై  శ్రీగురవే  నమః ॥ ౯౮॥
రమణీయసుహేమాభజానుజఙ్ఘోరుశోభితః  ।
శుభనాభీహదః శ్రీమాన్  తస్మై  శ్రీగురవే  నమః ॥ ౯౯॥
విశాలఫాలవిభ్రాజద్గోపీచన్దనశోభితః    ।
త్రిపుణ్డ్రితవిభూతిర్యస్తస్మై    శ్రీగురవే  నమః ॥ ౧౦౦॥
వాణీవిజితదుర్వాదీ తేజోనిర్జితభాస్కరః  ।
గామ్భీర్యవిజితామ్భోధిస్తస్మై  శ్రీగురవే  నమః ॥ ౧౦౧॥
వాదే సతి మహాసింహో దానే సతి మహామనాః ।
వ్యాఖ్యానే చ మహాశేషస్తస్మై  శ్రీగురవే  నమః ॥ ౧౦౨॥
నానావిధసురత్నాఢ్యసువర్ణమయపాదుకః  ।
పురః శఙ్ఖమహానాదస్తస్మై   శ్రీగురవే  నమః ॥ ౧౦౩॥
అసఙ్ఖ్యస్వర్ణదానాన్తసమ్పూర్ణశిఖరక్రియః     ।
వ్యాఖ్యాతశివగీతో యస్తస్మై  శ్రీగురవే  నమః ॥ ౧౦౪॥
రఞ్జితానేకశిష్యాయ  సమ్పూర్ణస్వర్ణదానతః   ।
వ్యాప్తాయ యశసా లోకే తస్మై  శ్రీగురవే  నమః ॥ ౧౦౫॥

జ్యోతిష్టోమముఖైర్యజ్ఞైః    శిష్యద్వారైవ  కారితైః  ।
తోషితా యేన దేవాశ్చ తస్మై  శ్రీగురవే  నమః ॥ ౧౦౬॥
రాజాధిరాజపూజ్యాయ రాజమానాయ తేజసా ।
రామచన్ద్రసమానాయ  తస్మై  శ్రీగురవే  నమః ॥ ౧౦౭॥
వేదాన్తాక్షస్తపశ్చన్ద్రః  సంసారతమసో రవిః ।
కర్మేన్ధనమహావహ్నిస్తస్మై   శ్రీగురవే  నమః ॥ ౧౦౮॥
కోటిసూర్యేన్దుసఙ్కాశో  యేన ధ్యాతః సదాశివః ।
యదీయహృదయాభిజ్ఞస్తస్మై    శ్రీగురవే  నమః ॥ ౧౦౯॥
యత్పదార్చనతః సర్వే నరాః పూర్ణమనోరథాః  ।
నమోఽస్తు గురవే నిత్యం తస్మై  మఙ్గలదాయినే  ॥ ౧౧౦॥
సుమఙ్గలశరీరాయ  సర్వసన్తోషకారిణే ।
దయాశాన్తివిభూషాయ తస్మై  శ్రీగురవే  నమః ॥ ౧౧౧॥
సమ్యగ్జప్తమహామన్త్రవిధూతకలుషాయ    చ ।
నిర్మలధ్యానసంస్థాయ  తస్మై  శ్రీగురవే  నమః ॥ ౧౧౨॥
యస్య దర్శనమాత్రేణ  తాపత్రయవివర్జితాః   ।
తరన్తి మనుజా లోకే తస్మై  శ్రీగురవే  నమః ॥ ౧౧౩॥
వేదాన్తమథనోద్భూతవిజ్ఞానవిమలాయ  చ ।
భావితాత్మస్వరూపాయ తస్మై  శ్రీగురవే  నమః ॥ ౧౧౪॥
శ్రీవిష్ణోరంశభూతాయ  యోగీన్ద్రాయ  మహాత్మనే ।
సర్వలక్షణయుక్తాయ తస్మై  శ్రీగురవే  నమః ॥ ౧౧౫॥
అనేకశాస్త్రసమ్పన్నమనాదృతమనోభవమ్  ।
అశేషజగదాధారమస్మద్గురుమహం  భజే ॥ ౧౧౬॥
ఓఙ్కారజపసమ్పూర్ణపుణ్యపూరితవిగ్రహమ్   ।
ఓంరవం మనసా నిత్యం శ్రీమద్గురుముపాస్మహే   ॥ ౧౧౭॥
మనుజా భక్తిసంయుక్తా యే పఠన్తి గురుస్తుతిమ్ ।
తే శ్రియా  విద్యయా లోకేయుక్తా వృద్ధిమవాప్నుయుః  ॥ ౧౧౮॥
శ్రీకృష్ణపాదస్మృతిధూతపాపః   శ్రీసచ్చిదానన్దయతీన్ద్రవర్యః    ।
శ్రీశఙ్కరాచార్యసుసంప్ర  +దాయశ్రీమద్గురుస్తోత్రమిదం    వ్యతానీత్ ॥ ౧౧౯॥

గురుస్తుతిశతకమ్

నమస్కృతిలసద్వాగ్భిః శుభైషా  గురుసన్తతిః ।
పునాతి సకలాన్ లోకాన్ జాహ్నవీవ ప్రకీర్తితా   ॥ ౧౨౦॥
ఇతి శ్రీసచ్చిదానన్దభారతీశవిరచితం   గురుస్తుతిశతకం సమాప్తమ్ ॥

